
Изилдѳѳнүн предмети болуп «Адабий окуу» предметин-

деги балдар ырлары болуп эсептелет. Максаты окуу 

китебиндеги балдар ырларынын кенже мектеп окуучусунун 

окурмандык компетенттүүлүгүн калыптандыруудагы 

маанисин аныктоо. Балдар  адабиятынын стандартында 

жана башталгыч класстардын окуу программасында адабий 

окуу кѳндүмдѳрү түшүнүгү,  окуу предметинин максаты 

жана милдеттери так  кѳрсѳтүлдү. Чыгарманын көркөмдүк-

эстетикалык баалуулук принцибинин негизинде аныкталган 

критерийлер берилди. II класстардын «Адабий окуу» 

китебинде авторлор тарабынан сунуш кылып берилген  

жалпы балдар ырларынын тематикаларынын кѳп 

түрдүүлүгүнѳ анализ жана талдоо жүргүзүлдү.  Балдар  

ырларынын мындай тематикаларга бѳлүштүрүү  (жа-

ныбарлар жана алардын жашоосу, табият жана анын мез-

гилдери, сөз өстүрүүчү оюн ырлары, элдик майрамдарга жана  

даталуу күндѳргѳ карата ырлар) окуу  китебинин ѳзгѳчѳ 

оригиналдуулугу экендиги  баса белгиленди. 

Негизги сѳздѳр:  адабий окуу, китептер, окуучулар, 

башталгыч класс, программа, балдар ырлары, чыгармалар. 

Предмет исследования - детские песни по предмету 

«Литературное чтение». Цель - определить формирование 

читательской компетентности младших школьников при 

изучении значения детских песен данным в учебнике.  Пред-

ставлены понятия навыков чтения и эталон детской литера-

туры, а также цели и задачи предмета литературы в 

учебной программе начальной школы. Приведены критерии, 

основанные на принципе художественно-эстетической 

ценности произведения. Разнообразие тем детских песен в 

целом представлено авторами в книге «Литературное 

чтение» II класса. Было отмечено, что раздача детских песен 

на такие темы (животные и их жизнь, природа и времена 

года, игры в слова, песни о народных праздниках и юбилеях) 

является своеобразием учебника. 

Ключевые слова: литературное чтение, книги, школь-

ники, начальная школа, программа, детские стихи, 

произведения. 

The subject of this research is children's songs on the subject 

«Literary reading». The goal is to determine the formation of the 

reading competence of younger schoolchildren when studying the 

meaning of children's songs given in the textbook. The concept of 

reading skills and the standard of children's literature, as well as 

the goal and objectives of the subject of literature in the 

curriculum of elementary school, are presented. Criteria based on 

the principle of artistic and aesthetic value of the work are given. 

The variety of themes for children's songs in general is presented 

by the authors in the book «Literary Reading» II grade. It was 

noted that the distribution of children's songs on such topics 

(animals and their life, nature and seasons, word games, songs 

about folk holidays and anniversaries) is a peculiarity of the 

textbook. 

Keywords literary reading, books, schoolchildren, elementa-

ry school, program, children's poems, works. 

Орто мектептин II-IV класстын окуучулары 

окуу ишмердүүлүгүнө активдүү киришкен курак бо-

луп, бул мезгилде алардын адептик, эмоционалдык 

сезимдерин, эстетикалык табитин калыптоодо, таа-

нып-билүүсүн кеңейтүүдө балдар үчүн элдик оозеки 

чыгармачылыктагы жана төкмөлөр өнөрүндөгү ай-

тылган жана профессионал адабияттын өкүлдөрү та-

рабынан жазылган руханий туундулар өзгөчө 

мааниге ээ болот. Ошону үчүн бул класстагы 

«Адабий окуунун» материалдарында прозалык да, 

поэтикалык тексттер да, фольклордук чыгармалар да, 

төкмөлөр мурасы да берилип, албетте, жазма 

адабияттын өкүлдөрүнүн чыгармалары басымдуу 

орунду ээлейт.  

Бул окуу китептеринин бири негизги окуулук 

болсо, экинчиси жарыш окуулук болуп эсептелет. 

Окуулуктардын авторлоруна чыгармаларды тандап 

киргизүү укуктары берилгендиктен жогорку класс-

тарга салыштырмалуу алар акындарды, жазуучулар-

ды, чыгармаларды өздөрү тандап алышат. Бирок КР 

билим берүү жана илим министрлиги бекиткен 

«Окуу көндүмдөрү түшүнүгү жана адабий окуу 

боюнча стандарт» [1, 4] аттуу нормативдик документ 

бекиткен жалпы тематиканы эске алат. Ал 

тематиканын тартиби жана аталыштары ( же базалык 

мазмуну) булар: 

 Китеп – билим булагы;  

 Менин жан досторум;  

 Менин жан дүйнөм;  

 Алтын балалык;  

 Туулган жердин топурагы алтын;  

 Жыл мезгилдери; 

 Апалардын майрамы; 

 Нооруз – жаңынын башталышы;  

 Жеңиш күнү;  

 Бабалардан калган сөз (элдик оозеки чыгар-

мачылык);  

 Элибиздин улуу инсандары;  

 Ата Журтубузду, тилибиз менен дилибиздин 

байлыгын коргойлу;  

 Эр эмгегин жер жебейт;  

 Тилим – менин жан дүйнөм;  

 Менин чыгармам;  

 Сөз үйрөнүп алалы;  

 Ойлонолу, табалы; 

 Өткөн турмуш элеси;  

 Күлкү – ден соолуктун мүлкү; 

 Кыргыз акын-жазуучуларынын балдар чыгар-

малары;  

 Дүйнө элдеринин балдар чыгармалары ж.б 

[1, 6]. 

Мына ушулардын ичинен балдар ырлары «Кыр-

гыз акын-жазуучуларынын балдар чыгармалары» 

деген бөлүмдө көбүрөөк сунушталганы менен 

бардык эле темаларда балдар ырлары коштолуп 

барат.  

Жогорудагы «...стандартта» белгиленгендей, 

«Адабий окуу предметинин негизги максаты – кенже 

мектеп окуучусунун окурмандык компетенттүүлүгүн 

калыптандыруу болуп саналат. Окурмандык компе-

тенттүүлүк материалды туура, так, көркөм окуй 

алууну, окуганын жана укканын түшүнүп, ал 

материалдарды турмушунда колдоно билүү аркылуу 

кеп ишмердигин, карым-катыш кылуу 

мүмкүнчүлүгүн өстүрүүнү, сабаттуу окурман катары 

тексттерди, чыгармаларды окууга туруктуу 

кызыгуусун арттырууну, чыгармага карата 

баалуулук негизде өз пикирин айтуу жөндөмүн 

билдирет.  

Адабий окуу предметинин милдеттери:  

1. Базалык окуу көндүмү катары окуучулардын 

текстти так, туура, тиешелүү ылдамдыкта, түшүнүп 

окуусу, андагы жаңы сөздөрдү, маалыматтарды, тү-

шүнүктөрдү өздөштүрүүсү.  

2. Ар кандай текст менен иштөөнү камсыз кы-

луучу кеп ишмердигинин түрлөрүнө (угуу, айтуу, 

окуу жана жазуу) окуучулардын ээ болуусу жана 

алардын чыгармачылык дараметин арттыруу. 

3. Окуучулардын көркөм жана башка адабият-

тарды окууга болгон кызыгуусун арттыруу жана оку-

ган чыгармасына карата пикирин, баасын билдирүү 

менен баалуулук мамилелерин калыптандыруу» [1, 

5].  

Башталгыч класстар үчүн программада [2] 

«Адабий окуунун» милдети, маани-маңызы тууралуу 

мындай айтылат: «Адабий окуу сабатка үйрөтүүнүн 

түздөн-түз уландысы гана эмес, аны менен тыгыз 

байланышта, биримдикте жүргүзүлөт. Анткени сабат 

ачуунун алгачкы күнүнөн баштап, окуучулар түрдүү 

тексттерди угушуп, алар боюнча аңгемелешип, 

суроолорго жооп беришип, ага карата өздөрүнүн ма-

милелерин тиешелүү деңгээлде билдиришип, андагы 

айрым сөздөр талдоого алынат. Алиппеден кийинки 

мезгил окуучулардын окуу билгичтиктерин 

бекемдөөгө багыт алуу менен, андан ары окуунун 

машыккандыктарын калыптандыруу, б.а. адабий 

окуу башталат. 

Буга чейинки окуу программаларында окуучу-

лардын адабий чыгармачылыгында анчалык маани 

берилбеген, окуу деген терминдин баштапкы маани-

си менен гана чектелип калган. 

Экинчиден, адабий окууда таанып-билүү мүнө-

зүндөгү тексттердин үлүшү кыскарып, дээрлик көр-

көм тексттер түзөт. Анткени, бул окуу предметинин 

негизин идеялык-тематикалык принцип эмес, чыгар-

манын көркөмдүк-эстетикалык баалуулук принциби 

түзүп, тематикалык, жанрдык, автордук, мезгилдик, 

хронологиялык бөлүштүрүүлөр сакталат. 

Негизги принцип төмөнкүдөй критерийлер ме-

нен коштолот: 

1. Окуучулардын курактык-психологиялык өз-

гөчөлүктөрүнүн эске алынышы. 

2. Текстти кабыл алуудагы мыйзам ченемдүү-

лүктөрдүн сакталышы. 

3. Материалдын тилинин окуучулар үчүн жет-

киликтүүлүгү, түшүнүктүүлүгү. 

4. Окуу материалынын улуттук духту тарбия-

лоого жана жалпы адамзаттык баалуулуктарды 

кабыл алууга багытталгандыгы. 

5. Окуучулардын ишмердүүлүктөрүн калып-

тандырууга багытталгандык. 

6. Окуучу менен мугалимдин, автор менен 

окурмандын кызматташтыгына таянуу. 

Балдар ырлары менен окуучулар «Адабий окуу» 

китептерине чейин эле «Алиппе» китебинен тааныш-

кан болот. Мисалы, элдик төкмөлөрдөн Б.Алыкулов-

дун «Балдарга насыят», Т.Сатылгановдун «Үлгү ыр-

лар» деген ырларынан адамдык сапаттар тууралуу 

билген болот, Ж. Өтө уулунун «Суу» деген ыры 

болсо жаратылыштын бир кубулушун тааныштырат, 

А. Осмоновдун «Китепти сүй», О.Соороновдун 

«Билим майрамы» деген ырлары болсо билим алууга 

арналган. Б.Асаналиевдин «Капар менен карга», 

А.Рыскуловдун «Фермадагы машина», «Үйрөнөм», 

«Ат сыйлаган жөө баспайт», К.Жунушовдун 

«Парашют», «Жол», «Төө жумушка келатса» деген 

чакан ырлары балдар турмушун чагылдырат. Кыргыз 

жери, табияты, жыл мезгилдери тууралуу 

Ж.Бөкөнбаевдин «Кыргыздын Ала-Тоосу», 

А.Токомбаевдин «Төрт мезгил», А.Токтомушевдин 

«Чыйырчык дос», Б.Сарногоевдин «Болуп калды 

жазгы убак» деген сыяктуу ырлар окутулат [3, 112]. 

«Алиппеде» адабий тексттер өтө кыска, тамга үй-

рөнүүгө багытталып гана окутулса, «Адабий окууда» 

көркөм чыгармаларды сунуштоодо максат бир кыйла 

тереңдеп, тексттин идеялык-тематикалык 

бүтүндүгүн үйрөнүүгө көңүл бурулат. Бирок ошол 

«Адабий окуунун» биринчи жылы болгон II класста 

уланмалуулук, өткөндөрдү кайталоо принциптери 

сакталып, мурда өтүлгөн тексттер эске алынат. 

II класстардын «Адабий окуу» китебинде [4] 

жалпы 53 аталыштагы балдар ырлары сунушталат.  

Биринчи эле сунушталган ыр Ы.Кадыровдун 

«Тилегим» деген ыры. Жаңы окуу жылынын ачылы-

шы менен балдардын рухун көтөрүүчү, алардын мак-

сат тилегин билдирүүчү бул ырдын берилгени абдан 

максатка ылайыктуу. 

 Манас атам тилеген, 

 Элинде тынчтык болушун. 

 Ошондуктан сактаган, 

 Душмандан жерин, конушун. 

 

 Даңазалап башка элге, 

 Даңкын келет чыгаргым. 

 Азыртадан жакшы окусам, 

 Элчи болуп чыгармын. 

 

 Башка элдин дилин түшүнгөн, 

 Дипломат болсом дейм. 

 Дүйнөдө канча эл болсо, 

 Достоштуруп койсом дейм [4, 4]. 

Бул ырды окуу менен окуучулар Манас баатыр 

тууралуу, анын тынчтык үчүн эл-жерин коргогон 

идеясы тууралуу билет, ал эми ырдагы лирикалык 

каармандын максаты – элчи болуу, элчи болуу үчүн 

азыртадан жакшы окуу керек, көп тил билүү зарыл, 

тил билсең гана ошол элдин дилин билесиң, ошондо 

дүйнөдө канча эл болсо, ошолордун баарын достош-

туруп коюуга болот. Ал эми дос болгон элдер бири-

бири менен согушпайт, дүйнөнү ынтымак ээлейт. 

Ырдагы тилек ушул. Ушул ыр менен бул класста 

балдар ырларын окуу үйрөнүү старт алат. 

Т.Нурматовдун «Күз келди», Ж.Абдылдаевдин 

«Ай, чегиртке, чегиртке», «Жалбырак», Т.Ражаба-

лиевдин «Көпөлөк», А.Осмонов «Көпкөк көпөлөк», 

Б.Чотурова «Кулунтайым» деген ырлары окулуу ме-

нен балдар күз тууралуу, ал жыл мезгилинин өзгөчө-

лүгү тууралуу билип, чегиртке, көпөлөк, кулун деген 

бала дүйнөсүнө жакын жаныбарлардын жашоо-тири-

чилиги менен таанышат. Мисалы, Б.Чотурованын 

«Кулунтайым» деген ырын үйрөнүү процессинде 

окуучулар кулундун таскак салып чуркашын, туягы 

татынакай болушун, кулактарын тикчийишин элесте-

тет да, тилдик жактан «желе», «жал», «көкүл», «кү-

лүк» деген жаңы сөздөр менен таанышып, коммуни-

кативдик компетенттүүлүгү үчүн зарыл болгон лек-

сикалык запаска ээ болот. 

Мына ушундай жан-жаныбарлар, балдар жана 

айбанаттар темасы  Б.Сейитбекованын «Бачайы чам-

чык», Ж.Абдылдаевдин «Чымын-чиркей ырлары», 

Т.Үмөталиевдин «Торпогум», Т.Кожомбердиевдин 

«Чычкандар» деген ырларында ачылып берилип, 

балдардын экологиялык тарбия алышына таасирин 

тийгизет. 

А.Үсөнбаевдин «Комуз» деген ыры балдардын 

этномаданий компененттүүлүгүн калыптоодо элдик 

музыкалык аспап аркылуу эл жашоосундагы комуз-

дун ролун билүүдө чоң мааниге ээ болсо, Ж.Абдыл-

даевдин «Музыка» аттуу ыры менен кыргыз жара-

тылышынын көрүнүштөрү – булбул, торгой, дайра-

нын үнү, аарынын ызылдашы, шамалдын шуулдаган 

үнү, тал-теректин ыргалышы өзүнчө эле музыка бо-

луп, ырды окуп жатып балдар жаратылыш койнунда, 

музыка дүйнөсүндө жүргөндөй болот. 

Нурмолдо «Ай жаңыргандагы ыр» деген айты-

мы, элдин чыгарма болгон «Козу телүү» байыртадан 

бери келе жаткан элдик салттар менен азыркы окуу-

чуларды тааныштырып, алардын таанып-билүү иш-

мердүүлүгүн жогорулатып, этномаданий компетент-

түүлүгүн өстүрүүгө жардам берет. Кыргыздар Ай 

жаңырганда сыртка чыгып, жаңы Айды карап, ар 

кандай айтымдарды айтып, бата кылган. Ошол 

чыгарма бул класста кыскартылып берилет: 

 Ай көрдүм – аман көрдүм, 

 Айдын мунарынан, 

 Жердин кучагынан 

 Жегилик дан, бир кыштык   саман көрдүм, 

 Жөөгө – улоо, 

 Жалкоого – мээнет, 

 Жалгызга – эрмек, 

 Иштерманга – кут, 

 Сараңга – жут,   

 Ушакчыга – уу, 

 Ак ниетке – туу, 

 Барыга тең заман көрдүм. 

 Айдан – аман, 

 Жылдан эсен бололу. 

 Келерки айга чейин 

 Өсүп-өнүп, тололу. 

 Бакылга – тар, 

 Бапырга – бар ай бол, 

 Оомийин, Аллоо акпар! [4,66-67] 

Мына ушул айтым аркылуу окуучуларды бир 

топ нерселерге үйрөтүүгө болот: 

1. Эмне үчүн «Ай көрдүм – аман көрдүм» 

деген сөз айкашы башында келип жатат, мунун 

мааниси эмнеде? 

2. Айдын көрүнүшү менен дандын жана саман-

дын кандай байланышы бар? 

3. Жөөгө – улоо, жалкоого – мээнет, жалгызга 

– эрмек, иштерманга – кут, сараңга – жут, ушакчыга 

– уу, ак ниетке – туу, бакыл – тар, бапыр – бар  деген 

антоним жана карама-каршы байланыштагы сөздөр-

дүн маанилик байланыштарын чечмелөө. 

4. «Айдан – аман, жылдан эсен болуу» батасы-

нын мааниси.  

5. Ай жаңырган кезде сыртка улуу адамдар ме-

нен ээрчий чыгып, алардын эмне деп айткандарына 

назар салуу.  

Төмөнкүдөй элдик ишенимдерди көңүлгө алуу: 

 Ай жаңырганда (тууганда) «Ай көрдүм, аман 

көрдүм, айдан аман, жылдан эсен бололу, келерки 

айга чейин өсүп-өнүп тололу» деш керек. 

 Ай жаңырганда (тууганда) чалкалап жаңырса ай 

жаанчыл болот. Ал эми тик жаңырса жаан-чачын-

сыз, кургакчыл болот. 

 Ай жаңырганын көргөндө ургаачылар ага карап 

үч жолу жүгүнүп коёт, эркектер жүгүнбөйт. 

 Ай жаңырганын көргөндөр Ай тууптур деп да 

айтышат. 

 Ай короолоп нур жакындан төгүлсө – жамгыр 

күт, нур алыстан төгүлсө – эки-үч күндөн кийин 

жаан болор. 

 Ай короолосо – аягыңды камда, күн короолосо 

күрөгүңдү камда. 

 Ай кышында чалкалап көрүнсө – кар көп болот. 

 Ай ортосунда жамгыр башталса – аягына чейин 

жамгыр. 

 Ай өткөн айда жаансыз болуп, жаңысы жамгыр 

менен башталса, айдын өз жүзүн өзү жууп 

атканы. 

 Ай тике тууса – жамгырлуу болор. 

 Ай толгондо туулган бала өмүрлүү болот. 

 Ай толук толгондо сап болуп жалтырап турса – 

аба жакшы, караңгылап кубарып турса – жамгыр 

болор. 

 Ай тууган айдын бешинчи күнүндө жел жүрөр. 

 Ай тууганда төртүнчү күнү аба кандай болсо – ай 

бою ошондой. 

 Ай тууганда үч күн аяз болсо – ай бою аяз, үч 

күнү бузук турса – ай бою бузук. 

 Ай тууганда чалкалап тууса – анда жаанчыл, кыр-

дана тууса кургакчыл. 

 Ай чалк өйдө тууса – ай бою аяз, жер карап тууса 

– ай бою жамгыр. 

 Ай чалкалай тууса – бул айда аязга, жүстөмөн 

тууса – жаанга. 

 Ай чалкалап тууса – өзүнө тынч, элге бейтынч. 

 Ай чалкасынан тууса – күн салкын болот. 

 Айды көпкө карап турбайт. 

 Айды сөкпөйт. 

 Айды сөөмөй менен көрсөтпөйт. 

 Айдын жаңырганын көргөн ар бир адам токтоп 

туруп, куран окуп же атайын айтымдарды айтат 

ж.б. 

Мындай элдик ишенимдер азыркы окуучуларды 

ата-бабалардын салты, көз карашы, космогонниялык, 

астрологиялык билимдери менен байланыштырат, 

Ай тууралуу илимий билимдер менен элдик 

билимдерди жөнөкөй деңгээлде болсо да 

салыштыруу мүмкүнчүлүгүнө ээ болот. 

Табият жана анын мезгилдери тууралуу Г.Рыс-

баеванын «Таңкы нур», Ш.Дүйшеевдин «Жаады 

кар», Ж.Абдылдаевдин «Жаа, жаа, ак карым», 

Б.Асаналиевдин «Ай», Д.Жамансартованын 

«Жамгырдан соң» деген ырлары берилет, бул 

ырларды окуу процессинде мугалим менен 

окуучулардын биргелешкен ишмердүүлүгү 

жаратылыш менен адамдын гармониясын ачууга 

багытталат. Т.Самудинов «Байчечекей», Ж. Исабаева 

«Керемет учур», А.Осмонов «Балдар жана тур-

налар», Ж.Абдыкалыков «Жайдын бир күнү», 

Ж.Исабаева «Соң-Көл жайлоосунда», «Күн менен 

торгой» деген ырларында ушундай эле тематиканы 

улантып, образдуу ой жүгүртөт. 

2-класстын окуучулары негизинен 8-9 жаш 

курагындагы окуучулар болгондуктан, алар али бул 

дүйнө, аалам жана анын чексиздиги тууралуу көп 

нерселерди ажыратып биле элек болушат. 

Т.Самудиновдун «Керик», «Акыра», «Маймылча», 

«Муну бил», Ж.Абдылдаевдин «Жирафтын жалкоо 

балдары», Б.Асаналиевдин «Бөрсө» деген ырлары 

жаңы аталыштагы жаныбарлардын өзгөчөлүктөрүн, 

жашоо-тиричиликтерин ачып бергендиги менен 

кызыктуу. Балдар кино жана мультфильмдерден, 

сүрөттөрдөн көрүп эле жүргөн жаныбарларды 

аттарын орусча айтышып келген болсо, бул ырларды 

окуу менен алардын кыргызча аталыштары бар 

экендигин түшүнөт. 

Оюн ырлары, сөзгө сөздөрдү кошуу бул класс-

тын окуучулары үчүн өзгөчө кызыгууну жаратат. 

А.Кыдыровдун «Тамга кошсок...», «Бир тамгадан өз-

гөртсөк», Т.Самудиновдун «Туурабы?», «Биз сөздөгү 

үч сөз», «Аралашкан ариптер» деген оюн ырлары 

окуучулардын акыл-сезимин, ойлоосун, тапкычты-

гын арттырып гана калбастан, сөздүк запастарын 

байытат. 

Элдик майрамдар тууралуу Т.Үмөталиев 

«Нооруз», Б.Асаналиев «Биринчи май», «Сулуу 

май», А.Токомбаев «Жашасын улуу жеңиш!», 

А.Кыдыров «Баарыбыздын майрамыбыз» деген 

ырларында поэтикалуу речь менен образдуу айтып 

берет. 

Окуучулар үчүн адамды таанып билүү, адамдын 

дүйнөсүн ачуу, адеп-ахлак темасы өзгөчө маанилүү. 

У.Мамбеталиевдин «Боорукер кыз», Ж.Исабаеванын 

«Бул адептүү кайсы кыз?», Б.Алыкуловдун 

«Балдарга насыят», «Ынтымак», Б.Асаналиевдин 

«Мактанчаак короз», Д.Жамансартованын 

«Азаматсың, жылкычы», Б.Чотурованын «Бак 

тигели» деген ырлары ушундай темаларга арналган, 

жомоктор дүйнөсүнө баштап кирүүдө 

А.Токтомушевдин «Чыпалак бала» деген ыры, калп 

жанрында Н.Ахмедулин «Беш өрдөк» аттуу 

чыгармасы өзгөчө кызыктуу. 

Ошентип, II класстын «Адабий окуу» китебинде 

ырларды сунуш кылууда авторлор тематикалык көп 

түрдүүлүктү (жаныбарлар жана жыл мезгилдери 

тууралуу; балдардын кылык-жоруктары, мүнөзү, жү-

рүш-турушу тууралуу; майрамдар жөнүндө; сөз өстү-

рүүчү оюн ырлары, калптар, жомоктор ж.б.) жана 

стилдик ар түрдүүлүктү сакташкандыгы окуу ките-

бинин оригиналдуулугунан кабар берет.  

